Уводзіны ў літаратуразнаўства

Тэма:
Літаратурны працэс і яго асноўныя заканамернасці. 
Мастацкі метад і стыль

1. Сутнасць літаратурнага працэсу
Літаратурны працэс – гістарычнае развіццё  сусветнай літаратуры ў цэлым і нацыянальных літаратур у прыватнасці, іх сувязі, узаемадзеянне, узаемаўплы, фарміраванне традыцый. 

Тэрмінам літаратурны працэс абазначаюцца:
па-першае, літаратурнае жыццё пэўнай краіны і эпохі (ва ўсёй сукупнасці яе з’яў і фактаў), 
па-другое, шматвяковае развіццё літаратуры ў глабальным, сусветным маштабе.

Літаратурны працэс цесна звязаны 
· з грамадска-палітычнымі абставінамі, 
· пануючай ідэалогіяй у краіне, 
· з філасофскай думкай, 
· этычнымі прынцыпамі і эстэтычнымі ідэаламі пэўнага часу,
·  з распрацаванасцю літаратурнай мовы 
· і развіццём розных відаў мастацтва.

Для літаратурнага працэсу характэрны такія прыкметы, 
· як масавасць і бесперапыннасць літаратурных з'яў і фактаў, 
· пісьменніцкія ўзаемасувязі і ўзаемаўплывы, 
· пераемнасць і развіццё літаратурна-мастацкіх традыцый.

У кожны гістарычны момант літаратурны працэс уключае ў сябе 
· як самі мастацкія творы, сацыяльна, ідэалагічна і эстэтычна неаднародныя і рознаякасныя -- ад высокіх узораў да эпігонскай, бульварнай ці масавай літаратуры, 

· так і формы іх грамадскага існавання:
публікацыі, выданні, літаратурную крытыку, водгукі вядомых дзеячаў культуры, мастацтва, палітыкаў, а таксама звычайных чытачоў, выказаныя з пэўнай нагоды і апублікаваныя ў друку альбо занатаваныя ў мемуарах ці эпісталярнай літаратуры. 



2. Асноўныя паняцці і тэрміны
Каб зразумець сутнасць тэорыі літаратурнага працэсу, разабрацца ў складаных узаемасувязях паміж творамі і творчасцю пісьменніка ў цэлым, паміж творчасцю пісьменніка і літаратурай пэўнай эпохі, на думку аўтараў падручніка “Уводзіны ў літаратуразнаўства” М. Лазарука і А. Ленсу, неабходна асэнсаваць значэнне цэлага шэрагу паняццяў-тэрмінаў: стыль пісьменніка, мастацкі метад і літаратурны напрамак.
Паспрабуем даць дадзеным паняццям-тэрмінам найбольш шырокаўжывальную трактоўку.
Характарыстыку паняццяў-тэрмінаў тэорыі літаратурнага працэсу звычайна пачынаюць з літаратурна-мастацкага альбо творчага метаду. 

Пад ім, піша В. Рагойша, падразумяваецца «сістэма гістарычна абумоўленых творчых прынцыпаў, якімі мастакі, блізкія па сваіх ідэйна-мастацкіх пазіцыях, кіруюцца пры адборы, абагульненні і ацэнцы жыццёвых з'яў».
Паводле М. Мешчараковай, мастацкім метадам разумеюць: 
«асаблівы тып вобразнага бачання свету (канцэпцыя свету і чалавека); 
гістарычна сфарміраваны спосаб адлюстравання (узнаўлення і перастварэння, тыпізацыі) рэчаіснасці; 
агульны прынцып адбору, абагульнення і ацэнкі жыццёвага матэрыялу, выяўлення ў ім галоўнага і яго мастацка-вобразнага адлюстравання; 
агульны тып падыходу пісьменніка да рэчаіснасці”. 

Такім чынам
Паняцце мастацкага метаду ўключае ў сябе: 
1) прынцыпы мастацкага адбору; 
2) спосабы мастацкага абагульнення; 
3) прынцыпы эстэтычнай ацэнкі рэчаіснасці з пазіцый ідэалу; 
4) прынцыпы мастацкага ўвасаблення рэчаіснасці ў творах мастацтва».

Мастацкая дзейнасць пісьменнікаў ў пэўных грамадска-гістарычных абставінах, развіваючыся на блізкай ідэалагічнай глебе, нараджае пэўную сістэму творчых прынцыпаў, вызначае кола вядучых тэм, праблем, а таксама агульны кірунак іх асвятлення, г. зн нараджае мастацкі метад.
Мастацкі метад «бывае рэалістычны і нерэалістычны, прадуктыўны (які фарміруе мастацкую сістэму) і непрадуктыўны (які ўтварае адзін літаратурны напрамак)». 

Гісторыя развіцця сусветнага прыгожага пісьменства ведае такія мастацкія (творчыя) метады, 
· як барока, 
· класіцызм, 
· сентыменталізм, 
· рамантызм, 
· рэалізм, 
· натуралізм, 
· мадэрнізм 
· сёння можна ўжо гаварыць пра постмадэрнізм.

На аснове ледзь ці не ўсіх з гэтых творчых метадаў утварыліся адпаведныя літаратурныя напрамкі. 
3. Літаратурныя напрамкі, плыні і школы
Літаратурны працэс характарызуецца не “правільным” чаргаваннем метадаў і не мірным іх суіснаваннем, а барацьбой, часта вельмі вострай. У гісторыі літаратуры сустракаюцца такія з’явы, калі гэта барацьба прыводзіць да ўтварэння літаратурных напрамкаў, плыней, школ, г. зн. калі пісьменнікі свядома аб’ядноўваюцца ў літаратурныя групоўкі, якія абараняюць тыя або іншыя эстэтычныя прынцыпы, часам нават публікуюць свае маніфесты, праграмы і г.д. Так, напрыклад, вялікай вастрыні дасягнула барацьба літаратурных напрамкаў у першыя дзесяцігоддзі   ХХ ст. У гэты перыяд у рускай літаратуры працуюць пісьменнікі крытычнага рэалізму, мастакі слова, якія ідуць да сацыялістычнага рэалізму, ёсць таксама групы сімвалістаў, імажыністаў, футурыстаў, акмеістаў.
У гісторыі літаратуры вядомыя: 
· літаратурныя плыні (грамадзянская плынь у рускім рамантызме; імпрэсіянізм, футурызм і інш. у мадэрнізме),
· групоўкі («Бура і націск», «Гёцінгенскі гай» у Германіі, «Арзамас» у Рассіі, «Маладняк», «Полымя», «Узвышша» ў Беларусі),
·  школы («азёрная школа» ў англійскім рамантызме, кубафутурызм у рускім футурызме і інш.). 
У складаныя гістарычныя эпохі або ў перыяды станаўлення нацыянальнай літаратуры, расквіцця якой у выніку шэрагу аб’ектыўных прычын адстала ад развіцця суседніх літаратур, у творчасці пісьменнікаў можна наглядаць супярэчлівае спалучэнне разнастайных творчых метадаў. Так, напрыклад, у творчасці В. Дуніна-Марцінкевіча побач з рэалістычнымі прынцыпамі сустракаюцца і адзнакі сентыменталізму, рамантызму, У дакастрычніцкай творчасці З. Бядулі крытычны рэалізм спалучаўся з рамантызмам, а часам і з дэкадэнцкімі тэндэнцыямі.
Вядомыя выпадкі, калі пісьменнік, які адыграў ролю аднаго з заснавальнікаў пэўнага мастацкага метаду, з часам перарастаў яго граніцы, Так здарылася з А. Блокам і В. Брусавым, якія ўвайшлі ў літаратуру як пачынальнікі сімвалізму, а пазней перайшлі на пазіцыі высокага, прасякнутага рэвалюцыйнымі ідэямі рэалізму.
Наступны тэрмін – стыль. 
4. Стыль – гэта пэўнае адзінства мастацкіх прыёмаў і сродкаў, якія складаюць выяўленчую сістэму пісьменніка або літаратурнага напрамку. Паняцце стыль пераважна адносіцца да формы твораў, але сам стыль вызначаецца некалькімі фактарамі, так званымі стылеўтваральнымі кампанентамі:
· характарам таленту пісьменніка (адзін пісьменнік схільны да лірызму, другі – да гумару, трэці – да эпічнага апавядання);
· жыццёвым вопытам;
· літаратурным вопытам;
· светапоглядам пісьменніка.
	Рашаючую ролю ў фарміраванні індывідуальнага стылю адыгрывае светапогляд.
Любыя істотныя зрухі ў светапоглядзе пісьменніка адарзу адбіваюцца на яго стылёвай манеры (творчасць Дуніна-Марцінкевіча).
Увогуле стыль мяняецца не толькі ў залежнасці ад светапогляду, але па меры росту пісьменніка як мастака (творчасць Максіма Танка).
У творчасці пісьменнікаў, асабліва такіх, што жывуць у адзін час, заўважаецца не толькі адрозненне, але і падабенства. Янка Купала і Якуб Колас не толькі розныя, але і вельмі падобныя. Іх творчасць была глыбока народнай, у свой час яны абодва паказвалі цяжкае становішча працоўнага сялянства, яго імкненне да лепшага жыцця.
З усяго сказанага вынікае, што пры вывучэнні творчасці пісьменніка неабходна ўлічваць два моманты: індывідуальны стыль і творчы метад. Стыль пісьменніка і яго творчы метад арганічна звязаны і ўзаемаабумоўлены, таму што стыль зяўляецца індывідуальным выяўленнем творчага метаду.
5.Тып творчасці
Ёсць яшчэ адзін момант, які, на думку некаторых літаратуразнаўцаў (Л.Цімафееў), трэба ўлічывць пры вывучэнні творчасці пісьменніка. Гэта тып творчасці.
Сама прырода мастацкага вобраза вызначыла два тыпы творчасці: рамантычны і рэалістычны. Мастацка-вобразнае адлюстраванне жыцця выяўляецца, з аднаго боку, у імкненні паказаць з’явы ў іх жывой канкрэтнасці, а з другога – падаць іх абагульнена, у пераўтвораным выглядзе. Суадносіны гэтых двух пачаткаў, дзвюх тэндэнцый не толькі ў творчасці розных мастакоў, але нават у розных творах аднаго пісьменніка могуць быць самыя разнастайныя. У залежнасці ад творчых мэт, задумы, тэмы, ідэі твора пісьменнік звяртаецца або да рамантычнага тыпу творчасці, або да рэалістычнага. Так, напрыклад, у камедыі “Паўлінка”, творы, напісаным на сучасным пісьменніку матэрыяле сацыяльна-бытавым матэрыяле, выкарыстаны рэалістычны тып творчасці, а ў паэме “Бандароўна”, заснаванай на фальклорна-пенным сюжэце, мастак абапіраўся на рамантычны тып творчасці.
Паняцце рэалістычнага і рамантычнага тыпу творчасці шырэйшае за паняцце рэалізму або рамантызму як мастацкіх метадаў. Яно стаіць у адным радзе з такімі паняццямі, як літаратурны род, жанр.
Мастацкі метад пісьменнік адвольна выбіраць не можа. Метад фарміруецца пад уплывам многіх аб’ектыўных фактараў. Тып творчасці, як і прынцыпы таго або іншага літаратурнага роду, аўтар вызначае па сваёй волі, разумецца, у адпаведнасці з задумай, жанрам твора.
Такім чынам, як піша Л. Цімафееў, трэба адрозніваць рамантызм і рэалізм як творчыя метады і рэалізм і рамантызм як тыпы творчасці, як сістэмы мастацкіх прыёмаў, якія па жаданню выбірае аўтар, пішучы той ці іншы твор.
Рэалістычны тып творчасці характарызуецца імкненнем пісьменніка адлюстраваць у літаратуры з’явы ў тых формах, якія ўласцівы ім у самой рэальнай рэчаіснасці. Рамантычны тып адрозніваецца свабодным пластам фантазіі пісьменніка, больш рэзкім падкрэсліваннем эстэтычнай ацэнкі апісваемай з’явы, пісьменнік можа асабліва вылучыць, гіпербалізаваць тыя бакі жыцця, якія адпавядаюць яго ідэалу.
6. Праблема паскоранасці. 
Пры вывучэнні літаратурнага працэсу вучоныя абапіраюцца і на іншыя тэарэтычныя паняцці, у прыватнасці праблема паскоранасці ў літаратуры.
Паскоранасць у развіцці літаратуры – унутраная заканамернасць існавання некаторых нацыянальных літаратур, што доўгі час развіваюцца ў неспрыяльных грамадска-палітычных умовах. 
Гэты працэс уласцівы многім народам Лацінскай Амерыкі, Афрыкі і Азіі, якія доўга знаходзіліся на стадыі запаволеных гістарычных змен.
Народы з высокім узроўнем культурнага развіцця зведалі ў мінулым працэс сацыяльнай, духоўнай і культурнай паскоранасці. 
Паскорана развівалася і літаратура многіх славянскіх народаў: балгар, чэхаў, славакаў, сербаў, харватаў, славенцаў, чарнагорцаў, а таксама беларусаў і ўкраінцаў. 
Працэсу паскоранасці папярэднічае ўплыў больш развітых літаратур, асабліва роднасных і блізкамоўных (для беларускай літаратуры гэта руская, украінская і польская літаратуры). 
Паскоранасць – гэта адступленне ад заканамернасцей класічнага развіцця літаратур, якое суправаджаецца сцяжэннем і нават выпадзеннем асобных перыядаў эстэтычнай эвалюцыі, уласцівай развітым літаратурам, змяшэннем і недастатковай выяўленасцю метадаў і стыляў. 
Напрыклад, у беларускай літаратуры класіцызм не стаў акрэсленым напрамкам, рамантычны напрамак выявіўся ў ёй няпоўна і суіснаваў адначасова з рэалізмам. 
Працэсу паскоранасці ўласцівы “дагон”. Літаратура, якая “даганяе”, каб не ператварыцца ў адсталую, спяшаецца за развіццём эстэтычнай свядомасці чалавецтва, але ў яе няма магчымасцей і часу для грунтоўнага і працяглага засяроджання на вырашэнні мастацкай задачы, а спешка пры недахопе і слабасці творчых сіл звязана з незавершанасцю ідэйна-эстэтычных з’яў, разрэджанасцю літаратурнага працэсу, малалікасцю мастацкіх твораў. Пры паскоранасці, каб хутчэй замацавацца на лініі новага рубяжа, дасягнутымі развітымі літаратурамі свету, “пераскокваюцца” цэлыя этапы літаратурнага развіцця, аднак прапушчаны, неасвоены этап страчваецца не заўсёды. 
Пры спрыяльных грамадскіх умовах мастацтва актывізуецца, набліжаецца да “нармальных” тэмпаў развіцця, яго творчыя сілы большаюць, і яно атрымлівае магчымасць як бы вярнуцца назад, падцягнуць і асвоіць упушчанае.

Пытанні і заданні для самаправеркі:
1. Назавіце характэрныя прыкметы літаратурнага працэсу.
1. Без якіх кампанентаў не можа існаваць літаратурны працэс?
1. Чым адроніваюцца метад і стыль?
1. У чым розніца паміж рамантычным і рэалістычным тыпамі творчасці?
1. У чым сутнасць паскоранасці ў развіцці літаратуры?



















Тэст

1. У літартуразнаўстве вылучаюць 2 тыпы творчасці. Пазначце адзін з іх.
1. класіцыстычны
2. сентыментальны
3. рамантычны
4. мадэрнісцкі
5. постмадэрнісцкі 
Ответ: 3

2.Пазначце, якая з названых літаратур развівалася паскораным тэмпам.
1. англійская
2. нямецкая
3. польская
4. беларуская
5. руская
Ответ: 4
3. Які з наступных тэрмінаў з’яўляецца сінонімам паняцця творчы метад?
1. стыль
2. мастацкі метад
3. плынь
4. школа
5. тып творчасці
Ответ: 2

4. Які від літатуры не ўваходзіць у літаратурны працэс?
1. класіка
2. парнаграфічная
3. эпігонская
4. такая не існуе
5. перакладная
Ответ: 4

5. Які з наступных стылестваральных кампанентаў лічыцца асноўным?
1. талент
2. светапогляд
3. жыццёвы вопыт
4. літаратурны вопыт
5. тэмперамент
Ответ: 2

